
Miarahaba ny fikambanana Zanak'Avaratr'Andohalo  feno 15 taona.

Tsy dia mba fantatry ny fiangonana aty Eoropa loatra, tahaka ny ahafantarantsika Malagasy azy,  izany fikambanan'ny Zanaka am-pielezana izany.
Toy ny zava-drehetra ihany dia misy lafiny ratsy izy io, misy lafiny tsara. Ratsy izy raha sanatria mahatonga antsika hitoka-monina, tsy mifandray , tsy miara-miaina amin'ny olona aty amin'ny tany ivahinianana fa satrintsika foana hivelona amin'ny embonembona sy ny tsiahy ny tanindrazana lavitra.
Fa be kokoa noho izany ny lafiny tsara. Ny tena zava-dehibe dia isika akamban'ny fiaviana iombonana, miara-mandre ny antson'ny Tompo, sady mahatsiaro ny tany niaviana sy ny fiangonana nitaiza. Hampiray hina hahavitana asa maha-vavolombelona, tsy ho any an-tanindrazana fotsiny ihany fa amin'izay tany misy antsika,  izay no zava-kendrena amin'izao fitsanganan'ny Zanak'Avaratr'Andohalo izao..
Aza avela hifanipaka amin'ny finoana  maha-Kristiana ny fifikirana sy fihazonana izay soatoavina mampiavaka antsika Malagasy  amin'ny olon-kafa. 
Hoy ny Soratra Masina : "Noho izany, tsy olon-ko azy na vahiny  intsony ianareo hafa firenena, fa iray zo sy andraikitra amin'ny vahoakan'Andriamanitra sady anisan'ny ankohonan'Andriamanitra. Taotrano najoron'Andriamanitra ianareo, ka ny fanorenana dia ny Apostoly sy ny mpaminany, ary i Kristy Jesoa mihitsy no vato fehizoro. Ao amin'i Kristy no azo antoka ho mafy ny taotrano manontolo ka misondrotra hatrany mba ho tonga tempoly masina ao amin'ny Tompo. Ao amin'i Kristy koa no arafitra miaraka aminay ianareo mba ho tonga trano fonenan'Andriamanitra noho ny asan'ny Fanahy Masina"(Efesiana 2 : 19 - 22, araka ny Dikanteny Iombonana eto Madagasikara,Diem,  vakio koa amin'ny dikanteny hafa amin'ny Baiboly  )

Tahatahaka izany no ventin-kafatra nentinay namangiana anareo Zanak'Avaratr'Andohalo taty Frantsa ary nifanentananareo hitsangana ho fikambanana.
Naka efitrano anankiray, tao amin'ny 102 Boulevard Arago isika, indray tolakandron'ny aogositra 1990.
Ary satria nandalo saiky isan-taona teto Frantsa izahay dia nahafaly anay ny nihaona  taminareo, nampita ny vaovaon'Avaratr'Andohalo sy ny hafatra avy tamin'ny ray aman-dreninareo avy. 
Nirehitra tsy maty tao aminareo ny afon'ny fitiavana an'Avaratr'Andohalo. Namelombelona
izany afo izany taminareo ny Mpitandrina Randriamanantena Théodore izay nandimby anay tao Avaratr'Andohalo.
Eto am-pamaranana dia misaotra anareo noho izay nataonareo taminay. Mirary anareo hahavita be hatrany. Mindrana ny tenin'ny Apostoly Paoly itenenanay manao hoe : "Koa amin'izany, ry havako malala, aoka ianareo hiorina mafy, tsy ho voahozongozona, hahefa bebe kokoa hatrany eo amin'ny asan'ny Tompo, satria fantatrareo fa tsy foana akory ny fisasaranareo amin'ny fanompoana ny Tompo" ( I Korintiana 15 : 58, araka ny Dikanteny Iombonana eto Madagasikara, Diem,  vakio koa amin'ny dikanteny hafa amin'ny Baiboly).

